
Uunga siunnersuut: Partiit nunanit allanit tapiissutinik tapiissuteqartunik 

pissarsiaqarsinnaatitaannginnermut aamma partiit nunatta avataani najugaqartut 

angerlarsimaffeqartulluunniit Qallunaat Nunaanneersut Savalimmiuneersullu inerteqqummut 

ilanngunneqarnissaat pillugu Inatsisartut inatsisaat nr. 14, 4. februar 2025, §4b 

allanngortinneqarnissaanut Naalakkersuisut inatsimmut allannguutissamik suliaqaqqullugit 

Inatsisartut aalajangiiffigisassaattut siunnersuut. Siunnersuut kingusinnerpaamik UKA2026-mi 

saqqummiunneqassaaq. 

(Inatsisartunut ilaasortaq Pele Broberg, Naleraq) 

 

Siullermik siunnersuuteqartumut Pele Broberg, Naleraq qujanaq. 

Siunnersuuteqartup saqqummiussaa tassalu Inatsisartut inatsisaata nr. 14-p, februaarip sisamaanni 

2025-imi maani akuersissutigineqartoq, allanngortinneqassasoq, Aalajangersagaq pineqartoq tassaasoq 

§ 4b, pineqarluni nunanit allaniit imaluunniit kinaassutsimik isertuussilluni aningaasatigut partiinut 

tapiissuteqartoqarsinnaanngitsoq.  

Siunnersuuteqartup anguniarpaa, inerteqqut taanna aamma naalagaaffeqatigiit akornannut 

atuuttussanngortinneqassasoq. Tamannalu Siumup isumaqatigaa. 

Siumut isumaqarpoq pingaaruteqartoq, inatsisartunut qinersinerit politikikkullu sulinernut peqataanerit 

taamaallaat Inuiaat Kalaallit oqartussaaffigissagaat aalajangiiffigisinnaasagaallu. Nunanit allaniit partiinit 

suleqatigisanit assigisaanilluunniit aningaasatigut taperserneqarneq namminiussuseqarnermut 

innarliisinnaavoq. Siumut isumaqarpoq, arlaannaannulluunniit attuumassuteqannginneq 

demokratiitsinnullu tatiginninneq sutigut tamatigut apeqquserneqarsinnaanatik inissisimassasut.  

Taamaammat Siumut isumaqarpoq, nunanit allanit aningaasatigut tapersersorneqarnerup 

inerteqqutigineqarnissaa erseqqinnerulersinneqartariaqartoq. 

Taamak oqaaseqarluta siunnersuut ilalerparput, Inatsisinullu Ataatsimiititaliamut 

ingerlateqqinneqarnissaa innersuussutigaarput. 

Erik Jensen 

Siumut 


